
АННОТАЦИЯ
Ушбу илмий мақолада давлат фуқаролик хизматида коррупция ва манфаатлар тўқнашувини 

олдини олиш қонунчилик нуқтаи назаридан илмий таҳлил қилинган. Коррупция ва манфаатлар 
тўқнашуви давлат фуқаролик хизматини бекор бўлишга асос булувчи муҳим омил сифатида 
урганилган. Шунингдек, коррупция ва манфаатлар тўқнашуви бўйича ҳорижий ҳамда миллий 
олимларнинг турлича қарашлари, ёндашувлари ҳамда уларнинг ўз йўналишлари бўйича 
тушунишлари илмий таҳлил қилинган. Ушбу таҳлил ва фикрлардан келиб чиққан ҳолда, 
мамлакатимизда давлат фуқаролик хизматида коррупция ва манфаатлар тўқнашувини олдини 
олишга қаратилган таклиф ва тавсиялар ишлаб чиқилган.

Калит сўзлар: давлат фуқаролик хизмати, коррупция, манфаатлар тўқнашуви, меҳнат 
муносабатлари, давлат фуқаролик хизматини бекор бўлиши, интизомий жазо.

КОРРУПЦИЯ И КОНФЛИКТ ИНТЕРЕСОВ КАК ВАЖНЫЙ ЗНАК ОТМЕНЫ 
ГОСУДАРСТВЕННОЙ ГРАЖДАНСКОЙ СЛУЖБЫ

АННОТАЦИЯ
В данной научной статье, с законодательной точки зрения научно проанализировано 

предупреждение коррупции и конфликта интересов на государственной гражданской службе. 
Коррупция и конфликт интересов изучены в качестве важных факторов неэффективности 
государственной гражданской службы. Кроме того, были научно проанализированы различные 
взгляды и подходы зарубежных и отечественных ученых о коррупции и конфликте интересов 
и их понимание в соответствующих областях. На основе проведенных анализов и различных 
мнений разработаны предложения и рекомендации, направленные на предотвращении 
коррупции и конфликта интересов на государственной гражданской службе в нашей стране.

Ключевые слова: государственная гражданская служба, коррупция, конфликт интересов, 
трудовые отношения, увольнение с государственной гражданской службы, дисциплинарное 
взыскание.

CORRUPTION AND CONFLICTS OF INTEREST AS AN IMPORTANT SIGN OF THE 
ABOLISHMENT OF STATE CIVIL SERVICE

ANNOTATION
In this scientific article, from a legislative point of view, the prevention of corruption and conflict 

of interest in the public civil service is scientifically analyzed. Corruption and conflict of interest 
have been studied as important factors in the inefficiency of the state civil service. Various views 
and approaches of foreign and domestic scientists on corruption and conflict of interest and their 
understanding in the relevant areas were also scientifically analyzed. Based on these analyzes and 
opinions, proposals and recommendations have been developed aimed at preventing corruption and 
conflicts of interest in the state civil service in our country.

Keywords: state civil service, corruption, conflict of interest, labor relations, dismissal from the 
state civil service, disciplinary action.
                                                                                                                                                                          

Ўзбекистонда сўнги йиллар давомида давлат фуқаролик хизмати тизимини ташкил этиш, бу 
соҳада коррупция ва манфаатлар тўқнашувини олдини олишга қаратилган муҳим ислоҳотлар 
амалга оширилмоқда.

Хусусан, Давлат раҳбарининг бир қатор фармон ва қарорлари, шунингдек давлат 
фуқаролик хизматини тартибга солишга қаратилган муҳим ҳужжат “Давлат фуқаролик хизмати 
тўғрисида”ги Қонун қабул қилинди [1]. Ушбу ҳужжатларда, шу билан бирга 2022–2026 йилларга 
мўлжалланган Янги Ўзбекистоннинг тараққиёт стратегиясида давлат хизматида коррупциявий 
омилларини бартараф этиш ҳамда манфаатлар тўқнашувини олдини олишга қаратилган 
муҳим вазифалар ва тартиблар ўз аксини топган.

Давлат фуқаролик хизматидаги коррупция ва манфаатлар тўқнашуви бўйича миллий 
ҳамда хорижий олимлар турли таърифларни билдиришган. Коррупция – (лотинча “corruptio” 
- пора бериб сотиб олиш, айниш, таназзул) мансабдор шахслар томонидан уларга берилган 
ҳуқуқ ва имкониятлардан шахсий бойлик орттириш мақсадида фойдаланишни ифодаловчи 
сиёсий ёки давлат бошқаруви соҳасидаги жиноий фаолият тушунилади [2, Б.179]. Илмий 
адабиётларда манфаатлар тўқнашуви тушунчасига “хизматдаги ҳаракат ёки ҳаракатсизликни 
ўзи ёки учинчи шахслар учун пулга, моддий қимматликка, шунингдек мулкий ёки бошқа 
ҳуқуқларга алмаштиришдир”, дея тариф берилган [3, Б.31-56].

Кўп ҳолларда коррупцияга пора олиш, пора бериш, шундай ҳаракатларда воситачилик 
қилиш, умуман олганда, пул ёки моддий қимматликлар билан боғлиқ ҳолда баҳо берилади. 
Бугунги кунда коррупциянинг электрон коррупция, фаворитизм (раҳнамолик – айрим 
ходимларни яқин олиш), трайбализм (қариндош-уруғчилик), непотизм (қон-қариндошларнинг 
ўзаро бирлашуви), кронизм (ҳамфикрлилик, гуруҳбозлик), патронаж (давлат хизматида 
маълум тоифа вакилларига устунлик бериш), лоббизим ва манфаатлар тўқнашуви каби турли 
шакллари ҳам кўп учрамоқда.

Бу борада Н.Муродов қуйидагича фикр билдирган: “бугунгача коррупция дейилганда, 
аксарият жамият вакиллари жиноят қонунчилигида назарда тутилган пора билан боғлиқ 
ҳуқуқбузарликларни тушунадилар. Аслида эса шахснинг ўз зиммасига юклатилган хизмат 
вазифаларини лозим даражада бажаришига таъсир кўрсатаётган, пировардида эса шахсий 
манфаатдорлик билан шахс, жамият ва давлат манфаатларига жиддий зиён етказиши 
мумкин бўлган, қонуний манфаатлар ўртасида зиддият, ноқонуний имтиёзлар яратиш каби 
ҳолатларни ўзида акс эттирадиган манфаатлар тўқнашуви билан боғлиқ ҳолатлар ҳам борки, 
улар ижтимоий хавфлилик даражасига кўра коррупциянинг бошқа кўринишларидан кам эмас” 
[4].

Бу коррупциявий кўринишлар ичида манфаатлар тўқнашуви ўзининг хавфлилиги билан 
ажралиб туради. Ҳуқуқшунос олим А.Ильяковнинг фикрича давлат хизматидаги манфаатлар 
тўқнашуви бир томондан давлат ва жамият манфаатларининг, иккинчи томондан эса давлат 
фуқаролик хизматчиси манфаатларининг тўқнашувида, ўзаро келишмовчиликларида юзага 



33

ЮРИСТ АХБОРОТНОМАСИ | ВЕСТНИК ЮРИСТА | LAWYER HERALD 2022

келадиган ҳолатдир [5, Б.43]. Н.Ахметова томонидан билдирилган таъриф манфаатлар 
тўқнашуви тушунчасининг юридик табиатини анча очиб берган: “манфаатлар тўқнашуви – 
бу давлат хизматчисининг давлат хизматини ўташда ноқонуний равишда пул, қимматбаҳо 
буюмлар, бошқа мол-мулк ёки мулкий хизмат кўринишидаги даромадлар ёхуд ўзи ёки учинчи 
шахслар учун мулкий ҳуқуқлар яратадиган вазиятдир” [6].

Юқоридаги олимларнинг фикрига қўшилган ҳолда шундай фикр айтишимиз мумкинки, ҳар 
бир манфаатлар тўқнашуви манфаатга олиб боришни инобатга олганда, у асосан ваколат ва 
ҳуқуқлардан ноқонуний фойдаланишдан келиб чиқади.

Сўнги йилларда миллий қонунчиликда давлат хизматидаги коррупция ва манфаатлар 
тўқнашувини олдини олишга қаратилган бир қатор нормалар акс этмоқда. Хусусан, 2021 йил 
6 июль куни қабул қилинган “Коррупцияга қарши муросасиз муносабатда бўлиш муҳитини 
яратиш, давлат ва жамият бошқарувида коррупциявий омилларни кескин камайтириш ва 
бунда жамоатчилик иштирокини кенгайтириш чора-тадбирлари тўғрисида”ги ПФ-6257-сон 
Президент Фармонида коррупцияга оид жиноятларни содир этишда айбдор деб топилган 
шахсларнинг очиқ электрон реестри юритилиши белгилаб қўйилганлигини алоҳида таъкидлаш 
лозим.

Ушбу электрон реестр нимаси билан муҳим?
Коррупцияга оид жиноятларни содир этишда айбдор деб топилган шахсларнинг очиқ 

электрон реестрининг юритилиши биринчи навбатдан давлат фуқаролик хизматини ўтаётган 
шахсларга ўз фаолияти коррупциядан тийилишига мажбур қилади. Чунки мазкур реестрга 
киритилган шахсларга бир қатор чекловлар қўйилади.

Хусусан:
- давлат хизматига кириш ва давлат мукофотлари билан тақдирланиш;
- сайланадиган ва алоҳида тартибда тайинланадиган лавозимларга номзодларининг 

кўрсатиш;
- давлат органлари ҳузуридаги жамоатчилик кенгашлари ҳамда идоралараро коллегиал 

органларнинг аъзоси бўлиш;
- улар томонидан таъсис этилган ва (ёки) улар иштирокчиси ҳисобланган тадбиркорлик 

субъектлари давлат харидларида ва давлат-хусусий шериклик тўғрисидаги битимда 
иштирокчи (ижрочи) сифатида қатнашиш, шунингдек, давлат активларини хусусийлаштириш 
билан боғлиқ тендер ва танлов савдоларида иштирок этиш;

- давлат улуши 50 фоиздан юқори бўлган ташкилотлар ҳамда давлат таълим 
муассасаларида раҳбарлик лавозимларида фаолият юритиш.

Буларнинг ичида энг муҳими давлат хизматига кириш бўйича чекловлардир. Яъни 
коррупция ҳаракатини содир этган ҳар қандай шахс реестрга киритилади ва бошқа давлат 
хизматига қабул қилинмайди. 

Шунингдек, “Давлат фуқаролик хизмати тўғрисида”ги Қонуннинг 28-моддасида давлат 
фуқаролик хизматига қабул қилиш шартлари белгилаб қўйилган бўлиб, коррупцияга оид 
жиноятларни содир этишда суд томонидан айбдор деб топилган шахслар давлат фуқаролик 
хизматига қабул қилиниши мумкин эмас. Шунингдек, юқоридаги қонуннинг 50-моддасига кўра, 
давлат фуқаролик хизматчиси томонидан коррупцияга оид ҳуқуқбузарлик содир этилганлиги 
давлат фуқаролик хизматчиси фаолиятини тугатишга асос ҳисобланади.

Давлат фуқаролик хизматчиси фаолиятини тугатиш учун у билан тузилган меҳнат 
шартномаси бекор қилиш керак, албатта. “Давлат фуқаролик хизмати тўғрисида”ги Қонуннинг 
46-моддасида давлат фуқаролик хизматчисининг интизомий жавобгарлиги акс эттирилган 
бўлиб, улар қуйидагилардан иборат:

- ҳайфсан;
- ўртача ойлик иш ҳақининг ўттиз фоизидан кўп бўлмаган миқдорда жарима;
- малака даражасини пасайтириш;
- давлат фуқаролик хизмати лавозимини пасайтириш;
- эгаллаб турган давлат фуқаролик хизмати лавозимидан озод қилиш.
Интизомий жазо чоралари давлат органининг раҳбари томонидан қўллашди қилмишнинг 

оғир-енгиллиги, унинг ҳолатлари ва давлат фуқаролик хизматчисининг хулқ-атвори ҳисобга 
олиниши лозим. Мазкур нормада белгиланган интизомий жозаларнинг қайси бири қандай 
ҳолатда қўллаш масаласи тўлиқ очиб берилмаган. Айтайлик давлат фуқаролик хизматчиси ўз 
фаолиятида коррупцияга ёки манфаатлар тўқнашувига йўл қўйди, бу ҳолда раҳбар интизомий 
жазоларни қўллашда қийинчиликка дуч келиши мумкин.

Интизомий жазо сифатида ходим билан меҳнат шартномасини бекор қилиш учун 
меҳнат вазифалари бир марта қўпол равишда бузилган бўлиши керак. Меҳнат кодексининг 
100-моддасида меҳнат вазифаларини бир марта қўпол равишда бузиш рўйхати қуйидагиларда 
белгиланади:

- ички меҳнат тартиби қоидалари;
- корхона мулкдори билан корхона раҳбари ўртасида тузилган меҳнат шартномаси;
- айрим тоифадаги ходимларга нисбатан қўлланиладиган интизом ҳақидаги низом ва 

уставлар.
Корхонанинг ички меҳнат тартиби иш берувчи, касаба уюшмаси қўмитаси ёки ходимларнинг 

бошқа вакиллик органи билан келишиб тасдиқлайдиган ички меҳнат тартиби қоидалари 
билан белгиланади. Ички меҳнат тартиби қоидалари локал ҳужжат ҳисобаланади. Бундан 
тушуниш мумкинки, ички меҳнат тартиби қоидаларида коррупция ёки манфаатлар тўқнашуви 
ҳолатларини меҳнат шартномасини бекор қилишга асос сифатида белгилаш ёки белгилмаслик 
иш берувчи ва ходимларнинг вакиллик органига боғлиқ бўлиб қолмоқда.

Шунингдек, интизомий жазолардан бирини қўллаш бевосита давлат органининг раҳбарининг 
ўз хоҳишига ҳам боғлиқ. Яъни коррупцияга ёки манфаатлар тўқнашувига йўл қўйган ходимга 
хизмат лавозимидан озод қилишдан ташқари бошқа интизомий жазони қўллаш (ҳайфсан ва 
б.) мумкинлигини англатади.

Юқорида тилга олинган “Коррупцияга қарши муросасиз муносабатда бўлиш муҳитини 
яратиш, давлат ва жамият бошқарувида коррупциявий омилларни кескин камайтириш ва бунда 
жамоатчилик иштирокини кенгайтириш чора-тадбирлари тўғрисида”ги ПФ-6257-сон Президент 
Фармонида Коррупцияга қарши курашиш агентлигига манфаатлар тўқнашуви билан боғлиқ 
ҳар қандай ҳолатлар аниқланганда, шартнома, буйруқ ва бошқа ҳужжатнинг амал қилишини 
тўхтатиб туриш тўғрисида тақдимнома ёки уни ҳақиқий эмас деб топиш бўйича судга даъво 
киритиш ваколати берилган.

Тан олиш керак, сўнги йилларда давлат бошқарувида коррупция ва манфаатлар 
тўқнашувини олдини олиш мақсадида қонунчилик тизими ҳам ислоҳ қилинмоқда. Бунга 
Адлия вазирлиги томонидан “Манфаатлар туқнашувининг олдини олиш тўғрисида”ги қонун 
лойиҳаси ишлаб чиқилди ва жамоатчилик муҳокамасига қўйилганлигини мисол қилишимиз 
мумкин. Қонун лойиҳасида давлат ташкилотларида манфаатлар тўқнашувини олдини олишга 
қаратилган муҳим нормалар ўз аксини топган.

Хорижий давлатлар тажрибасига эътибор қаратганда давлат хизматида коррупция 
ва манфаатлар тўқнашувини олдини олиш масаласи норматив жиҳатдан қандай тартибга 
солинганлиги эътиборни тортади. Бу борада ҳуқуқшунос олим З.Исломов коррупцияга қарши 
курашиш бўйича махсус қонунлар қабул қилинган АҚШ, Канада, ГФР, Франция, Испания, 
Португалия ва Чехия тажрибасини ижобий баҳолаб, мазкур давлатлар моделидан кенг 
фойдаланишни таклиф этади [7, Б.22]. Айнан мазкур давлатларда коррупция ва манфаатлар 
тўқнашувини олдини олиш масалалари махсус ҳуқуқий ҳужжатлар асосида тартибга 
солинганлигини кўришимиз мумкин.

Масалан, Канада, АҚШ, Хорватия, Хитой Халқ Республикаси каби баъзи мамлакатларда 
манфаатлар тўқнашувини аниқлаш ва ҳал этиш бўйича махсус қонун ва низомлар ишлаб 
чиқилган. Хусусан, Канадада 2006 йилда манфаатлар тўқнашуви бўйича алоҳида қонун – 
Conflict of Interest Act қабул қилинган [8]. Бу каби йўл Хорватия қонун чиқарувчиси томонидан 
ҳам танлаган, яъни мазкур давлатнинг коррупцияга қарши курашиш стратегияси 2011 йилдаги 
«Манфаатлар тўқнашувини бартараф этиш тўғрисида»ги Қонунга (Act on Preventing the Conflict 
of Interest in Exercise of Public Office) асосланган [9]. АҚШ Қонунлар тўпламининг 2-боби 
“Пора бериш, пора беришга оғдириш ва манфаатлар тўқнашуви” (Bribery, graft, and conflicts 
of interest)да порахўрликнинг турли шаклларига ходимни лавозимидан озод қилиш ва жиноий 
жавобгарлик назарда тутилган норма мавжуд [10]. Шу билан бир қаторда, АҚШда Коррупцияга 
қарши курашишга оид қўшимча қонун ҳам қабул қилинган.

Шу сабабли, давлат фуқаролик хизматчиси томонидан коррупция ёки манфаатлар 
тўқнашувини содир этганлик учун жавобгарлик масаласини қонун даражасида белгилаш 
зарур. Яъни “Давлат фуқаролик хизмати тўғрисида”ги Қонуннинг 46-моддасига қўшимчалар 
киритиш мақсадга мувофиқ. Хусусан, ушбу моддада “Давлат фуқаролик хизматчиси томонидан 
коррупция ҳолатини ёки манфаатлар тўқнашувини содир этилганлик тўғридан-тўғри эгаллаб 
турган лавозимидан озод қилишга асос бўлади” деган нормани қўшиш таклиф этилади.

Шунингдек, агарда ходимни ишга қабул қилиш даврида унга меҳнат дафтарчаси электрон 

тизим орқали юритилган бўлса, Ўзбекистон Республикаси Вазирлар Маҳкамасининг 2019 йил 
5 декабрдаги “Ягона миллий меҳнат тизими идоралараро дастурий-аппарат комплекси жорий 
қилинишини ва унинг ишлашини таъминлашга доир ташкилий чора-тадбирлар тўғрисида”ги 
971-сон қарори талаби асосида электрон тизимда бекор қилинади ва бу ҳақда ходим ўзининг 
шахсий кабинети орқали хабардор бўлиши мумкин.

Меҳнат шартномасини бекор қилиш тўғрисидаги маълумот Ягона миллий меҳнат 
тизимига киритиш вақтида меҳнат шартномасини бекор қилиш санаси, буйруқ рақами ва 
бошқа маълумотлар киритилиши керак, лекин меҳнат шартномаси қайси асос билан бекор 
қилинаётганлиги бўйича маълумот киритиш имконияти мавжуд эмас.

Айтайлик коррупцияга ёки манфаатлар тўқнашувига йўл қўйган ходим билан меҳнат 
шартонмаси бекор қилинса ва бу маълумот Ягона миллий меҳнат тизимига киритилмаса, ушбу 
ходим кейинчалик яна қайтадан давлат хизматига кириш имкониятига эга бўлиши мумкин. 
Чунки ишга қабул қилувчи ушбу ходим аввал коррупцияга ёки манфаатлар тўқнашувига йўл 
қўйганлиги учун меҳнат шартонмаси бекор қилинганлигини билиш имкониятига эга эмас.

Шу сабабли, коррупцияга ёки манфаатлар тўқнашувига йўл қўйган ходим билан меҳнат 
шартонмаси бекор қилиниб, бу ҳақида маълумотлар Ягона миллий меҳнат тизимига киритилиш 
вақтида тизимда алоҳида белги қўйиш имкониятини яратиш, шунингдек коррупцияга оид 
жиноятларни содир этишда айбдор деб топилган шахсларнинг очиқ электрон реестрини Ягона 
миллий меҳнат тизими билан интеграция қилиш лозим.

Шунингдек, “Манфаатлар тўқнашуви тўғрисида”ги қонуннинг қабул қилиниши давлат 
ташкилотларида коррупция ва манфаатлар тўқнашувини камайтириш, давлат ташкилоти 
ходимлари, уларнинг яқин қариндошлари ва уларга алоқадор шахсларнинг манфаатлар 
тўқнашувининг олдини олишга хизмат қилиши аниқ.

